
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á ēkaviṃśaḥ sargaḥ Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

vāsudēva iti nāma dadhānaḥ
pauṇḍrakastadanu bhūrimadāndhaḥ Á

mānuṣatvakavacāntaritēna
spardhatē sma hariṇā hatacittaḥ Á Á 21.1 Á Á

hētipañcakamadhārayata śrī -
vatsakaustubhamukhāni ca mūḍhaḥ Á

aiśvarāṇi caritāni ca pūrvā -
ṇyātmanaḥ svayamajūghuṣadāptaiḥ Á Á 21.2 Á Á

indrajālakuhanādiṣu dākṣyāt
īśa ēṣa iti mōhitalōkaḥ Á

adhyaśēta bhujagēśvaraśayyāṃ
ārurōha vihagēndravivartam Á Á 21.3 Á Á

anvahaṃ ca mahatīṃ vanamālāṃ
mālyakṛdbhirupakalpya babhāra Á

nāmadhēyamadiśat sacivānāṃ
nākanāyakaviśēṣanirūḍham Á Á 21.4 Á Á



yādavābhyudayaḥ ēkaviṃśaḥ sargaḥ

baddhakṛtrimabhujāntarayugmaṃ
śasyamānamanujīvijanēna Á

viśvakarturavatāra iti svaṃ
bahvamaṃsta badhirō nigamēṣu Á Á 21.5 Á Á

itthamīśvaraviḍambanarūpaṃ
nāṭakīyamanurudhya vihāram Á

śōcyatāmapi parāvaravidbhiḥ
hāsyatāmapi jagāma jagadbhiḥ Á Á 21.6 Á Á

mastakasthitaduratyayamṛtyōḥ
tasya dūta upasṛtya jagāda Á

kṛtyaśēṣavinivēśitacittaṃ
nirbhayō nṛpatisaṃsadi nātham Á Á 21.7 Á Á

kṛṣṇakṛṣṇa gadatō giramarthyāṃ
saṃśṛṇuṣva mahatīmiha mattaḥ Á

apramattamatibhiḥ saha mitraiḥ
āptavākyamavadhīrya na siddhiḥ Á Á 21.8 Á Á

asti kaścidavadhāritabhūmā
pūruṣaḥ śrutigaṇēṣu purāṇaḥ Á

sa kṣitiṃ parigṛhītavihāraḥ
pauṇḍrakatvamadhigamya bhunakti Á Á 21.9 Á Á

tasya nityanirupādhikabhūmnō
viśvabhōkturadhigamya titikṣām Á

bhujyatē niyatakarmavipākaiḥ
yuṣmadādibhirilā bahubhāgā Á Á 21.10 Á Á

arthatattvamidamaśrutapūrvaṃ
śṛṇvatā’trabhavatā bhavitavyam Á

niścalīkṛtahitāhitasīmnā
jiṣṇunā yadukulasya vibhūtyai Á Á 21.11 Á Á

ādiśatyakhilalōkaniyantā
tvāmasau bhajanasauhṛdanighnaḥ Á

īśitavyagaṇanālikhitastvaṃ
mā kṛthā vitathamīśvaramānam Á Á 21.12 Á Á

bāhyavartmani parāvaratattva -
vyatyayēna vinivṛttasatatvē Á

cittavṛttimadhirōpya vimūḍhāḥ
śrēyasō hi bahirēva bhavanti Á Á 21.13 Á Á

īśvarastvamasi cēt kuta ēvaṃ
na tvadagraja iti pramitiḥ syāt Á

dvau yuvāṃ parama ityapi duḥsthaṃ
kastatō viṣama ēva na cānyaḥ Á Á 21.14 Á Á

arthavādakuhanābhirapi svān
īśvarān vigaṇayanti surēndrāḥ Á

niṣpramāṇajanuṣō janavādāt
kaḥ svidīśa iti viśvasiti svam Á Á 21.15 Á Á

gōpikābhirapi karmabhirāstāṃ
baddha ēva yadi muktividhātā Á

adbhutasthitiranāntarabāhyaḥ
saptamastu samayō’yamapūrvaḥ Á Á 21.16 Á Á

iṣṭa ēva tu madīśvarabhāvaḥ
tvanmukhairna khalu śakyanirōdhaḥ Á

matsukhādiṣu kathaṃ viśayānaiḥ
matparatvamapadaṃ pratiṣēdhyam Á Á 21.17 Á Á

nāmadhēyamanapāyi madīyaṃ
tyajyatāṃ prathaya dāsatayā vā Á

cihnadhāraṇamanēna gatārthaṃ
kalpanēna kathamīśvarabhāvaḥ Á Á 21.18 Á Á

tādadhīnyaniyamaṃ yadi buddhvā
sō’hamityanububhūṣasi tat syāt Á

anyathā tu nigṛhītiralaṅghyā
rājabhāvatṛṣitairiva bhṛtyaiḥ Á Á 21.19 Á Á

pāpmanāṃ tamasi pātayitṝṇām
ātmacauryamadhirājapadastham Á

cōditēna niyatō’pi hṛtātmā
cōradaṇḍamavaśādupayāti Á Á 21.20 Á Á

abhyupētabaḍiśāmiṣanītiṃ
prāptumicchuradhikāramayōgyam Á

iṣṭamarthamanavāpya varākaḥ
pratyavaiti sahasā paratantraḥ Á Á 21.21 Á Á

nāparādhyati ka ēva niyatyā
paṇḍitastu vinivṛtya samindhē Á

asti cādya śaraṇāgatirarthyā
matparasya tava jīvitumicchōḥ Á Á 21.22 Á Á

ityudīritavati praṇidhau taṃ
pratyuvāca vihasan prabhurādyaḥ Á

pathyamadya vacanaṃ tava manyē
yadbravīṣi ciralipsitamētat Á Á 21.23 Á Á

ugrasēnabhṛtakā vayamētē
nēśitāra iti vibhramavantaḥ Á

samprati tvadupadēśamahimnā
bhāvayēmahi tavēśvarabhāvam Á Á 21.24 Á Á

tvayyanīśvaramatiṃ na ca kurmaḥ
tvaṃ parō’si niyamēna parasmāt Á

tvāṃ didṛkṣava imē vayamāśu
tvatpadaṃ gatabhiyaḥ pratiyāmaḥ Á Á 21.25 Á Á

tvādṛśaṃ pramitimattamadṛṣṭvā
tvayyanādaravatāmatilōkē Á

yāmimāṃ vadasi vācamanūcīṃ
bhāgadhēyamiva pakvamidaṃ naḥ Á Á 21.26 Á Á

drakṣyatē śaraṇamētya vibhustē
kṣēpyatē ca na mayaiva na cakram Á

gaccha śīghramabhidhatsva tamīśaṃ
tvāmupaiti kukuradhvajinīti Á Á 21.27 Á Á

āttahētirapasarpanivṛttau
cintitāptamadhiruhya suparṇam Á

prāsthita pratibalāvasathāya
prāṇitatridaśabhūtiranantaḥ Á Á 21.28 Á Á

sāhasaikarasikēna tatō’sau
pauṇḍrakēṇa yuyudhē yaduvīraḥ Á

tatsakhitvamupagamya ca pārṣṇiṃ
gṛhṇatā sapadi kāśinṛpēṇa Á Á 21.29 Á Á

tatra vairipṛtanē samakālaṃ
pūrvapaścimatayā prapatantyau Á

bhāvayannubhayatōmukhabhāvaṃ
pratyavidhyadadhisāyakadhanvā Á Á 21.30 Á Á

vairisainyavitatēṣu samantāt
diṅmukhēṣu samamēva pṛṣatkaiḥ Á

tasya dīptarucibhirvinipētē
madhyagasya kiraṇairiva pūṣṇaḥ Á Á 21.31 Á Á

vidviṣau yugapadutthitavantau
sāgarāviva vilaṅghitavēlau Á

rūpiṇī iva rajastamasī dvē
sattvavṛttiranaghaḥ sa jaghāna Á Á 21.32 Á Á

astamēvamanayadyadubhāsvān
tāvubhau jagadupadravahētū Á

pūrvataśca parataśca bhavantau
durgrahāviva durāsadadīptiḥ Á Á 21.33 Á Á

tasya tāvubhayatō nipatantau
bhagnabāhuviṭapāyudhapuṣpau Á

jagmatuḥ pṛthukabhāvavihāra -
kṣipyamāṇayamalārjunakakṣyām Á Á 21.34 Á Á

nāmacihnavasanābharaṇādyaiḥ
nāthasampadanukāranirūḍhaiḥ Á

pauṇḍrakasthitimavāpya sṛgālō -
’pyanvabhūt kila gatiṃ ca tadīyām Á Á 21.35 Á Á

vidviṣāṃ vihitavīragatīnāṃ
dvārakōpagamitairdviradādyaiḥ Á

kauravādhyuṣitabhāgavibhaktēḥ
āhitapratibharā kṣitirāsīt Á Á 21.36 Á Á

pātitēṣu vimatēṣviti nāma
prāpya yādavapuraṃ paramēṣṭhī Á

prēyasībhiravibhaktarasābhiḥ
vītarāgasubhagō vijahāra Á Á 21.37 Á Á

jīvayuktamitaracca vicitraṃ
dyūtamarpitapaṇaṃ vidadhānaḥ Á

bhāvibhāratamahāhavasiddhēḥ
sūcanaṃ vitanutē sma śubhaṃyuḥ Á Á 21.38 Á Á

tōṣitatrinayanasya nṛśaṃsaḥ
kāśirājatanayasya purōdhāḥ Á

kalpitāhutirajījanadugrāṃ
kālavahnipadavīmiva kṛtyām Á Á 21.39 Á Á

sā’bhipatya yaduvīrasakāśaṃ
hētirājavibhavēna hatāśā Á

janmadhāmani nijē niyamasthaṃ
jañjapūkamabhisṛtya jaghāna Á Á 21.40 Á Á

nirdadāha nagarīmatha kāśīṃ
visphuliṅga iva mādhavadīptēḥ Á

yādavagrasanakautukavatyā
kṛtyayā saha rathāṅgakṛśānuḥ Á Á 21.41 Á Á

syandanadviradavājipadāti -
prājyasaudhaparipāṭisamṛddhyā Á

cakravahnivibhavēna tadā’bhūt
candraśēkharavilēpanabhūmā Á Á 21.42 Á Á

kṣētramētadavimuktasamākhyaṃ
muktiyōgyamupasṛṣṭamayōgyaiḥ Á

ityavēkṣya dahanēna tadarhāṃ
saṃskriyāmiva cakāra sudṛṣṭiḥ Á Á 21.43 Á Á

apraśāntaruṣamadbhutadīptaṃ
dagdhavairipuramāyudharājam Á

nirjarāḥ pratiniśāmayamānāḥ
bibhyati sma jagaduśca jayōktim Á Á 21.44 Á Á

daivatairapi caturmukhamukhyaiḥ
dattasatkṛtirasau jitakāśī Á

iṣṭanirvahaṇanirvṛtacittaṃ
viṣṭaraśravasamabhyupapēdē Á Á 21.45 Á Á

āsuraprakṛtikēṣu nirastē -
ṣvēvamēbhiranupālitasakhyaḥ Á

vānarō bhujabalēna babādhē
durmatirjagadidaṃ dvividākhyaḥ Á Á 21.46 Á Á

bhūdharānudaharadbhujaśālī
prakṣipaṃśca nagarāṇi mamarda Á

kṣōbhayan jalanidhīnanuvēlaṃ
plāvayaṃśca vasudhāṃ prajaharṣa Á Á 21.47 Á Á

anyavīrarahitāmiva matvā
vārirāśiraśanāmavalimpan Á

ātmanaḥ sadṛśamādriyataikaṃ
dhēnukapramathanēna niyuddham Á Á 21.48 Á Á

ēkadā haladharasya vihārē
saṃpatannamitacāpalacēṣṭaḥ Á

dvārakōpavanapādapabhēdī
viśvataḥ kilakilāṃ vitatāna Á Á 21.49 Á Á

tālakētuyuvatīrviharantīḥ
trāsayan mukhavikāraviśēṣaiḥ Á

krīḍanōpakaraṇāni vibhindan
kṣvēḍitāni vidadhē vidhilūnaḥ Á Á 21.50 Á Á

taṃ pravṛtta kapikṛtyamadūrāt
bādhita pratibalō baladēvaḥ Á

jaṅgamasphaṭikabhūdharakalpō
rukmaśailaruciraṃ nirurōdha Á Á 21.51 Á Á

vānarēṇa suhṛdā danujānāṃ
yātudhānasamaraprathitēna Á

prēṣitāṃ drumaśilōccayavṛṣṭiṃ
niṣpipēṣa musalēna halāstraḥ Á Á 21.52 Á Á

āpatannapasarannapi bhējē
grāhyatāmiva ca durgrahatāṃ ca Á

agratō’bhavadalakṣyata paścāt
apratarkyarabhasō harivīraḥ Á Á 21.53 Á Á

tau parasparagavēṣitarandhrau
kāmapālakapisainikapālau Á

yōjitōddhatakarau yuyudhātē
darpadāruṇadiśāgajasattvau Á Á 21.54 Á Á

taṃ pralambadamanaḥ plavagēndraṃ
viplutaṃ punarapi plavamānam Á

kālapāśanigṛhītamarātiṃ
kalpamānamabhavāya vivēda Á Á 21.55 Á Á

savyadakṣiṇaparikramaṇābhyāṃ
drāgalātamayacakranirīkṣyaḥ Á

ātatāna halapāṇimadūrāt
agnisālavalayasthamivāriḥ Á Á 21.56 Á Á

taṃ gṛhītagaruḍānilavēgaṃ
sarvatō yugapadēva samīkṣya Á

lāṅgalī jaladhilaṅghanadakṣaṃ
lāghavēna laghayan vicacāra Á Á 21.57 Á Á

andhakāramiva taṃ pratirundhan
aryamēva musalī nijadīptyā Á

diṅmukhānyakaluṣāṇi vitanvan
viśvadṛṣṭivibhavāya babhūva Á Á 21.58 Á Á

ghūrṇitākulitakauravadhāmnā
lāṅgalēna lalitōddhatalīlaḥ Á

yūthanāthamavarudhya kapīnāṃ
maulighātamavadhīnmusalēna Á Á 21.59 Á Á

vajrapāṇimahitādbhutabhūmnā
vānarēṇa nihatēna sa rāmaḥ Á

vyācakāra vinatābhayadātā
pūrvarāmacaritaṃ punaruktam Á Á 21.60 Á Á

dharmamarmabhidi daivavipākāt
uddhṛtē dvividanāmani śalyē Á

rēvatīramaṇarēcitakhēdā
nākinaśca munayaśca nananduḥ Á Á 21.61 Á Á

trāsitēṣu vibudhēṣu tadagrē
pītavantamamṛtaṃ balabhadraḥ Á

prāpayat plavagamukhyamitīva
svargibhiḥ saha sudhāśanabhāvam Á Á 21.62 Á Á

bhūtalē haladharāhitaguptau
sārabhūtasubhaṭagrahaṇēna Á

uñchavṛttirudarambharirāsīt
tādṛśēna tapasaiva kṛtāntaḥ Á Á 21.63 Á Á

ēvamīṣadavarōpitabhārāṃ
bhāvayan bhuvamatōṣayadāryān Á

pūrvadēvajanitānabhinighnan
pūrvajēna sahitō yadunāthaḥ Á Á 21.64 Á Á

bhārgavādibhirabādhitabhūmnāṃ
nirmamēṣvapi nikāraparāṇām Á

saubhahaṃsaḍibhikaprabhṛtīnāṃ
sūdanairalaghayacca dharitrīm Á Á 21.65 Á Á

ugrasēnavinivēśitarājyāṃ
unnamayya yaduvaṃśavibhūtim Á

tasya digvijayakautukamādyaḥ
saptalōkatilakō vitatāna Á Á 21.66 Á Á

tanniyōgamatha śēkharayitvā
svapraśāsanavaśaṃvadaviśvaḥ Á

yāvaduktaniyatākhilavṛttīn
yādavānupanināya sudharmām Á Á 21.67 Á Á

ātmakalpitadhṛtēratha rājñaḥ
sannidhau sacivapīṭhaniviṣṭaḥ Á

mantraṇāya mahatō yadumukhyān
sammukhān pratinananda mukundaḥ Á Á 21.68 Á Á

abhajata narapālamugrasēnaṃ
bahumanutē sma yadūṃstathā’pi tuṅgaḥ Á

kvacidabhilapanē vibhaktiśaktyā
svaguṇavibhūtiguṇībhavannivaikaḥ Á Á 21.69 Á Á

adhiguṇaharivaṃśavīrasaṅgāt
apacitavāsavasaṅgamābhilāṣā Á

atiśayarucirāṃ vahantyabhikhyāṃ
acakamatēva sabhā tadādhirājyam Á Á 21.70 Á Á
Á Á iti śrīkavitārkikasiṃhasya sarvatantrasvatantrasya

śrīmadvēṅkaṭanāthasya vēdāntācāryasya kṛtiṣu

yādavābhyudayē mahākāvyē ēkaviṃśaḥ sargaḥ Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

